SINAR HARIAN : 15 DISEMBER 2016

PELANCONGAN HUTAN JADI TARIKAN BAHARU

Kanak-kanak di Kampung Rantau Panjang turut terlibat mea
pesisir pantai kampung berkenaan.

RANTAU PANJANG - Pelancong tempatan dan luar negara boleh menikmati
keindahan alam semula jadi jika berkunjung ke daerah Rompin yang kini memiliki
tarikan pelancongan baharu iaitu pelancongan hutan.

Ahli Parlimen Rompin, Datuk Seri Hasan Arifin berkata, ia melibatkan Hutan Simpan
Menchali dan Taman Negeri Endau Rompin yang mempunyai pelbagai jenis
tumbuhan serta haiwan menjadi tarikan utama pelancong untuk ke kawasan
berkenaan.

Menurutnya, usaha memajukan dua kawasan hutan terbabit dilakukan secara
bersama antara Kerajaan Pusat dan Jabatan Perhutanan Negeri Pahang (JPNP)
yang bertanggungjawab sepenuhnya terhadap hutan di negeri ini.

Beliau berkata, pelancong yang ingin memasuki kawasan hutan perlu mendapat
kebenaran atau permit daripada JPNP selain khidmat pemandu pelancong
berpengalaman bagi mengelak kejadian tidak diingini berlaku.



"Peruntukan sebanyak RM12 juta digunakan untuk menaik taraf kemudahan di
Taman Negeri Endau Rompin yang memiliki keunikan tersendiri, keindahan alam
semula jadi termasuk sungai menjadi tarikan utama pelancong ke situ.

"Kemudahan jalan, tempat tidur, dewan dan trek pejalan kaki dalam hutan memberi
lebih keselesaan kepada pelancong yang datang ke situ sekali gus mampu menarik
lebih ramai pengunjung,” katanya kepada Sinar Harian.

Beliau berkata demikian selepas merasmikan Kempen Kesedaran Tanaman Pesisir
Pantai Bersama Penduduk Kampung Rantau Panjang, di sini, semalam yang turut
dihadiri Adun Muadzam Shah, Datuk Seri Maznah Mazlan dan Timbalan Pengarah
(Pembangunan Il) JPNP, Samsu Anuar Nawi.

Dalam program yang turut dihadiri Pegawai Hutan Daerah Rompin, Nazri Husin dan
Pegawai Silvikultur Zon Pahang Timur, Nurfazliza Kamarulbahrin itu telah menanam
sebanyak 250 pokok ru pantai yang ditanam bersama penduduk kampung serta
kakitangan JPNP.

Hasan berkata, usaha JPNP menanam pokok di pesisir pantai daerah ini turut
membantu sektor pelancongan sebagai contoh pokok ru dapat mengindahkan
kawasan pelancongan di pesisir pantai selain menghalang kejadian hakisan.

Beliau berkata, kawasan Hutan Simpan Menchali yang kini diselenggara oleh
Pejabat Hutan Daerah Rompin memberi peluang kepada pengunjung melihat
pelbagai jenis pokok balak dan herba seperti tongkat ali yang tumbuh liar di situ.

"Selain hutan, produk pelancongan lain yang ada di daerah ini adalah laut,
pemancing menjadikan perairan di sini sebagai lokasi aktiviti menangkap ikan
layaran termasuk udang galah di Sungai Rompin," katanya.



